
        
            
                
            
        

    
	ДЭГЭЭХҮҮГИЙН СҮРЬЯА

	 

	ХОРТ ЧОНО

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МИНИЙ НУТГИЙН ҮЗЭСГЭЛЭН

	 

	Хангай хайрхан ууланд 

	Шугуй модон шивээлсэн 

	Хайлаас бургас багширсан 

	Хад асга сүмбэрлэсэн 

	Хагд өвс сагсайсан 

	Харз ус хоржигносон 

	Хандгай буга гүйлдсэн 

	Хар баавгай хүрхрэлдсэн 

	Халиу хэрэм дүүлсэн 

	Харцага бүргэд шумбасан 

	Хамаг бүгд цэнгэсэн 

	Халуун хүйтнээс хамгаалсан 

	Халхавч нөмөр бүрдсэн

	Хайртай төрсөн нутаг

	Халхын үзэсгэлэнт орон

	 

	Хөвчийн өндөр ууланд 

	Хөхөө шувуу донгодсон 

	Хөх зүлэг ногоорсон 

	Хөндий цайдам униартсан 

	Хөх нуур цалгилсан 

	Хүдэр солонго харайлцсан 

	Хүн амьтан бөөгнөрсөн

	Хүсэлтэй жимс сагсайсан 

	Хөөрхөн болжмор жиргэсэн 

	Хүний хүслийг баясгасан

	Хайртай төрсөн нутаг

	Халхын үзэсгэлэнт орон 

	 

	Талын уудам бэлчээрт 

	Дархи модон хөшилдсөн

	Тарвага зурам гүйлдсэн 

	Таана хөмүүл сугсарсан 

	Тариа будаа бурзайсан 

	Тэргэл оргил бүрдсэн 

	Тэнгис даваа хүрээлсэн 

	Тарган агт давхилдсан 

	Тавтай сүрэг бэлчээрлэсэн 

	Таван тансаг жигдэрсэн 

	Ташуур уурга суялзуулсан

	Тавлаг хөлөг унасан 

	Тайван жаргалт нутагтаа 

	Талын малчид зорчсон

	Хайртай төрсөн нутаг

	Халхын үзэсгэлэнт орон 

	 

	Галуу нугас ганганалдсан 

	Ганган үнэг сугсалзсан 

	Хулан тахь хуйларсан 

	Хуй тоос манарсан 

	Тогоруу тоодог тонголзсон 

	Тоорой мод багсалдсан 

	Зэгс хулс сэгсэлзсэн 

	Зээр гөрөөс цахилзсан 

	Зэргэлээт униар татсан 

	Найман говийн тэртээ 

	Ноён сарьдаг ууланд 

	Мөнх цас цайрсан 

	Мөнх тэнгэр цэлийсэн

	Хайртай төрсөн нутаг

	Халхын үзэсгэлэнт орон 

	 

	Буман жил дурссан 

	Булш хөшөө сэртийсэн 

	Шаргал элс хуйларсан 

	Шижир алт гялалзсан 

	Болор чулуу гялтганасан 

	Булгийн ус хоржигносон

	Хас молор гэрэлтсэн

	Хар нүүрс гялтганасан 

	Арвин баялаг нуугдсан

	Рашаан ус ундарсан 

	Өнө эртнээс нутагласан 

	Өндөр сарьдгууд барзайсан

	Хамаг ардаа хамгаалсан

	Харуулын цэрэг хүрээлсэн 

	Хайртай миний нутаг 

	Халхын сайхам орон

	28 (1938)

	 


ӨВӨЛ

	 

	Өндөр уул, өргөн тал, цагаан цасаар гялтганаж

	Үдийн наран манан дунд бүдгээр голлож

	Үхэр тугал, хонь хурга, хороо нөмөрт хоргодоод

	Өвсөн толгой навчин шагшуургаар хувцаслан чимэглэнэ 

	 

	Хүр цасан жалга гууг битүүлэн хучиж 

	Хөглөгөр хадны шовх орой хар цоохортоод 

	Хөвчийн модны баглагар гишүүн цасаар амьсгалаад 

	Хүйтэн салхи уулын сэрвэнгээр лимбэднэ.

	 

	Зам харгуй зүг бүхнээ зурайн зэргэлж

	Чихар чихар дуун явагсдын чихнээ улиглаад

	Анчин хүн малгайг чихэвчилж элэг тэврэн 

	Жингийн цуваа жихүүн салхийг сөрөн гэлдэрнэ.

	 

	Оройн жавар тал дунд цангинан бууж 

	Одон мичид орой дээр гялалзан түгж 

	Ус мөсөн тасхин түсхин хөлдөж хувираад, 

	Уур цан байн байн нэвсийн харанхуйлна.

	 

	Адуучин хүний хөвгүүн агсам зээрдийг унаж

	Аглаг дэнжийн хүр цасыг элс шиг хуйлруулан

	Алсад харсан адууг чиглэн давхихад

	Арван хуруу чим чим гэж

	Хөмсөг сахлыг цантуулсаар хөндийн жавар сөрнө

	 

	29 (1939)

	 


ХОРТ ЧОНО

	 

	Намрын улирал ирэв. Сэрүүхэн амьсгалыг баруун хойноос сэмхэн үлээж, малчны сэтгэлд өвлийн тэсхиймийг өгүүлэн сануулах мэт тэнгэр бүрхэж салхи салхилан, цас орох шинжийг тодруулна.

	Тэр өдөр өвгөн Жамбал өөрийн хөвгүүн Горгортой үхэр тэрэг чахруулан өмнө зүгийг чиглэн, улсын төр Улаанбаатар орохоор урт замыг зорин уйтгаргүй сажилсаар явав. Өвгөн Жамбал өсөх наснаас өтлөх насан хүртэл үхэр тэрэг лүгээ нөхөрлөн, үйлгүй аянд өдөр сарыг нөхцөөн, өндөр уул, өргөн талыг өгсөн уруудан, элдвийг мэдэж, хашрыг таньсан догь толгой аж.

	Хөвгүүн Гонгор эцгийн хүртээлээр аян жинд дагалдан суралцаж, хүсэл нь хүнд бас таалалтай билээ. Энэ өдөр эцэг хүү хоёр эх адаггүй яриа ярьсаар гэнэт мэдэхэд улаан наран уулын чанадад уруудан, сэмхнээ далд орж, оройн цагаан гэгээ тасарч, огторгуйн өнгө цэнхэртэн, одон мичид орой дээр толочтон, гялалзахад Устын амнаа бууж улиглан явсан үхрүүд уйтгарт тэрэгнээс огцрон салж, унд хоол бэдрэх уужим болсон тул тэргийг чөлөөлж, аргал түүж, гал түлэн, цай чанаж, хоол бэлтгэв.

	Энэ завсар үдэш бүрэнхий сүүдэртэн, үхэр чичрэлдэн, өвлийг угтсан түрүүчийн цас өвгөний шинжилгээ лүгээ яг зохицон, өндрөөс сэвсийн унаж, жинчин хоёрын сэтгэлд жихүүдэс төрүүлжээ.

	Удалгүй үхрийг бэхлэн уяж, майхандаа орж, өдөр турш мунгинан явсан, эцэг хүү хоёр тавтайхан нойрсов. Тэрэгний арлаас уясан үхрүүдийн зарим нь зогсож, зарим нь хэвтэж, хэвдлийг түрчигнүүлэн, хоолой нь хоржигнон сонстохоос өөр дуу чимээгүй нам гүм, эзгүй хээр жин буудал байнам хэмээн хэн санах аж. Гэтэл муу хүн чөлөөнд, чоно бороонд гэгч тохиолдож, өмнө шугуйн дундаас өлөн гурван чоно өл хоолгүй хонож, өөхтэй тарган мах бодсоор өндөр дуугаар улих нь үхрийн чихнээ хатуухнаар сонстох бөгөөд гуринхадсан гурван чоно бүрхэг шөнийн таалалтайг хэлэх үү, бүлээн зоог ирэхийг хэлэх үү. Бүр ч тавтай болж, салхины дороос ч үхрийн үнэрийг хөөж, барааг харж баярлах нь тэсгэлгүй. Барьж иднэ гэхээс бахдал болж, сэмхнээ гурван талаас салхины дүйвээнээр гэтэж гарав. Төдий удсангүй уяатай үхрийн захаас тарганыг нь шилсээр хөөрхий нэг үрсэр тэдний зоогт бэлэн болж, үхрийн орилох дуунаар жинчин гарвал хэдийнээ тэр гурван чоно харанхуйн дунд бүртэлзэн одов. Эцэг хүү жинчин хоёр араатан чонын сүйтгэлээс тэрэгний шарын хэд шархалсан нь хохирол болов. Төдий л удалгүй үүрийн цагаан гэгээ тусч, өндөр уулын цаанаас өглөөний наран өөд мандаж, өлөн чонын дээрэмд дайрагдаж, зүдэрч хоносон үхрүүд улигт тэргэндээ орохыг шаардав. Эцэг хүү хоёр шархтай үхрийг хөтлөн сажлуулсаар түүний тэргийг буудал дээр орхиод, урамгүй, умар зүгийг чиглэн, урьд шөнийн хохирол сүйтгэлээс өвгөн жинчин зориг хугаран, гагцхүү сэрэмжгүй явсан бидний гарз буюу. Бас гай таарсан юм болов уу хэмээн санасаар арай чармайн газрын тал дунд ортол орой болж, буудалдаа бууж, амарцгааж байтал гай газар дороос гэгчийн үлгэрээр урьдын таних гавж Дандар шар амбан дээлтэй, шарга морио унасан шалхалзсаар айсуй хүрээд ирлүгээ.

	Өвгөн хүн бишрэлтэй, үнэгэн малгай илчтэй гэх мэтчилэн нахилзан нахилзан амар мэндийг эрж, гавж гуай гэсээр тэргээр өвс тээж, Улаанбаатар орохын замд улигт чонын уршгаар шараа гарзадсанаа ярьж, багш ламаар төлөг тавиулж, хэрхсэнийг мэргэлүүлэхээр хадаг гаргаж баривал тэр лам зүгээр олзноос зайлах бус, уухай уухай гэсээр ухасхийн шүүрч аваад, маш хичээнгүйгээр хар эрихийг хатангир хуруугаараа эргүүлсээр сая ам нээж Улаанбаатар орж болохгүй. Учрал тохиол их. Уршиг балаг олон. Гай барцад асар үлэмж. Эндээс буцсугай гэсэнд хөвгүүн Гонгороос хот орвол малын докторт үхрээ үзүүлэн эдгэрүүлж, бас өвсөө худалдаад, олзтой ирэх биш үү хэмээн ламын үгийг эргэлзэн асуувал улам нэмүүр болгон, ай малын докторт очиж чононд ноцуулсан муу үхрээ алуулах амархан болно гэсэн хэрэг болно шүү. Бас хотод ер амаргүй. Үхрийн өвчин гарч, доктор гэдэг юм нь эмнэж чадахгүй байна гэнэ билээ. Зүгээр Жамбал өвгөн үхрийнхээ эрүүл дээр буц. Олз олж, амьдарлагад тус болохоос өмнө үгүйрч мэднэ шүү гэж шууд авралдаж ятган, өвгөнийг мунхруулан сандруулж явжээ.

	Маргааш нь арга буюу багшийн зарлиг боогдолтой хэмээсэн тул гэрийн зүг өвсөө буцаан ачиж үхрээ гарздуулан, урамгүй гэлдэрсээр буцав гэнэ. 

	 

	Үзэгтүн!

	Хар амтай чоноос болж 

	Хайртай үхрээ гарздаад 

	Гайхал гавжаас болж 

	Гарз ихтэй одзгүй буцав.

	Сонсогтун! 

	Хөх чоно хортой юу

	Хөгшин лам мэхлэгч үү

	Тийм бол тэр, хоёрын санаа бидэнд хортой.

	 

	28 (1938)

	 


ДЭГЭЭХҮҮГИЙН СҮРЬЯА (1918—1992) Говь-Алтай аймгийн Хан Тайшир нутгийн хүн. Тэр нь багаасаа сургууль соёлын мөр хөөж Улаанбаатарт Багшийн дунд, дээд, ЗХУ-д нисэхийн сургууль тус тус төгсөөд ардын гэгээрэл, залуучууд, агаарын тээвэр, хөдөө аж ахуйн байгууллагад ажиллаж явав. Хоёр богц мөнгө ганзагалаад Говь-Алтай, Баянхонгор аймгийн олон сумаар аялж. бага, дунд сургууль байгуулж явсан удаатай.
Утга зохиолын бүлгэмд хичээллэж анхныхаа шүлгийг 1937 онд хэвлүүлжээ. Түүнээс хойш ажиллахын зэрэгцээгээр «Миний нутаг», «Эвлэлийн гишүүн», «Шуурга Гэрэл» зэрэг олон шүлэг, өгүүллэг тууж бичжээ. Ардын аман зохиол цуглуулан судлан «Бадарчин Байдийн паян», «Далан худалч Бэлэнсэнгийн үлгэр»-ийг тун чадмаг найруулж хэвлүүлэв. Халх, Халимаг «Жангар»-ыг сурвалжлан цуглуулж нэг боть, Монгол туургатны «Гэсэр»-ийг судалж шүлэглэсэн хоёр боть бэлтгэжээ. Энэхүү гурван ботийн гар бичмэл улсын төв номын санд бий. Уран бүтээлийг нь өндөр үнэлж түүнийг Ч. Лодойдамбын нэрэмжит шагналаар Монголын Зохиолчдын эвлэл, Говь-Алтай аймаг шагнасан юм.

	Г. ЖАМСРАНЖАВ

